
APSAN SONGREANI

Battanggimin ja  chi.chetrangna an.chingni  Taize  dolni  bebera.ani  gimin  chinga  sandie  ra.aniko

dakengahachim. Chinga “Isolni manderangko chimongani” jeko minga “Apsan” iana tarisonirangko

dakon  dingtang  dingtang  dolrang  aro  dakdilgiprang  baksa  dingtang  dingtang  Kristan  toromni

dolrang  baksa   dakaha.  Synodality  ingipa  Synodko  oprakani  Katholik  toromni  ning.o  ong.ani

somoio  Brother  Aloisni  gisikni  ma.sianiko  parakani  ong.a  ia  katta  mingsa  “Apsan”  ong.na

an.chingni tarisoani mongsongbate sakgipinrangko knatimanirangko ning.tudapatani, toromni aro

songsarni ning.o saksa sakgipinni ba dolsa dolgipinni man.a changa sapanirangko am.ani ba skie

ra.grikani ong.gni.

St. Peter Square Romeo ong.atgipa ecumenical Prayer ba dingtang dingtang toromni manderangni

Walmikrake  bi.anio  sak  kolgrikna  bate  dingtang dingtang  toromoni  manderang  Pope Francisni

okamataniko man.e Ua 16 gipa Katholic Bishoprangni ramram tom.bimonganiona aro a.gilsakni

gimik  chasongni  manderang  sak  hajal  chi.chet  (18000),  un  baksa  4000  dal.gmin  manderang

jemangan  antini  bon.kamgipa  programmena  re.baahachim  uamang  pilakkon  Romeni  Parish

nokchakaha.  Apsan somoio ia  walmikrake  bi.anio  nangrimaniko dakna gita  a.gilsakni  dingtang

dingtang 222 biaprango  Isolo bi.na gita manderang tom.bimongaha. 

Nipilate  nianichi  an.ching maikai  iako uina man.gen? Maikai  ia  Kristanrang apsan mikkangchi

songreaniko a.bachengna gita ramako kuliaha? “Nang.o Skigipa saksasan donga aro “na.simang

gimikan  jong  ada  no  abirang.”  (Mati  23:8).  Jisu  agana:  Kristanrang  gimikan  namen

chu.soksranggipa ong.ja indiba kakketgipa nangrimanio jong ada no abirang ong.jama? Uan Kristo

ong.jama jean an.chingko un baksa mongsongbate an.chingni songsarni kangal bilgrigiparang baksa

songregiparang dake apsan re.mikkangna skigipa? Ia songreanio jeon kema ka.ani ka.tong donga

aro  an.ching  iako  gisik  ra.na;  saksa  sakgipinko  an.ching  an.chingni  janggi  tanganio  nanga,

an.tangtangni  sikaniko  drae  sakgipinna  on.na  ong.ja  indiba  mande  jatna  aro  nokantina

tom.tomaniko on.gila gita ba sualna. 

Ia  nangrimani  gisikko  dal.roroatanina  mitelpil.ani  gita  an.ching  ia  salrangni  ba  chasongni

neng.nikanirangko  chagrongna  gita   jinmani  ku.monganiko  nanga;  a.gilsak  grapenga  maina

dingtang dingtang dol dake mande jatko rusianichi nokdangrangko nosto ong.atengaha. Da.ororni

neng.nikanirangko  mikkang  chake  warachakan  baksa  aro  saksa  sakgipinni  neng.nikaniko  uie

ma.sichake hai Isolni manderang gita damsan songrena. 



Saksa sakgipinko knatimaniko sandie ra.na ine aganon maiko an.ching ma.sia? Kena sin.anirangko

uiatani  bidingo ma.sie  ra.na  gita  na.simang  sakantian  kang.kareko kaama,  ma  batesa  uarangko

ra.gale galna ba uoni naljoke jokna gita jotton ka.genma?

Romeoni Taizeona Angni Songreani: Anga Ljubljana Sloveniani skotong songo neng.takaha, Uan;

Taizeo  46  gipa  dambegipa  dal.drogiminrangni  tom.bimongani  ong.achim.  A.song  gimikni

chadamberangko  volunteerna  tarisoanina  uno  dongachim,  Taizeni  Brotherrang,  Rongtalgipa

Andrewni Sisterrang aro Sloveniani ripengrang. Iano chanchibewalani katta bichongara: “Damsan

Songreani” ian chingni ua salrango golpoe roani dal.batgipa bite ba man.pil.ani ong.a. 

Angni brotherrrangko Mitelan baksa  aro jemangan ia koborko tarina gita dakchakaha aro jemangan

damsan songreaniko dakanio  bakra.e sakgipinrang baksa sualgen.

Angni namgipa sikanirang na.simang sakanti baksa ong.china. Brother Matthew.

Ljubljanao saniba indake aganako anga knaa: Da.ororoni chasongo songsaro nok jam grianiara

nok  jam  donggijasan  ong.ja;  maina  bang.a  manderangnan  ian  an.tangtangni  ning.o  mingsa

kakketgipa ong.a. Indiba an.tangnasan kusiniko ba nalkojaniko sandianichi basakobade an.tangko

ko saksan ong.ataniona ra.baa. Saoba saksa indake agananiko anga Knaaha: Apsan songreaniko

dakgenchimode uko ra.chakna gita  an.ching badita dake chanchibewale a.bachengna nanggenchm?

Iano  bangbanggipa  kattarang  kakketko  donnue  donggipa  donga  jeko  agangenchimode  an.ching

saksa  sakgipinko  chakchike  ra.chakgrika.  Indiba  an.ching  iarangko  agangrike  name  golpoe

ra.bagenchimode  an.chingara  an.tangtangna  neng.nikanirangko  chagrongana  gita  ra.baa.  “Ia

singa.nirang an.chingko banona ba bachina dilanggen. 

KNATIMANI

Pilak  chanchigrimaoni  mongsongbatgipara  knatimani  ong.a.  Mose  Isolni  manderangna  indake

agana:  “Shema  Yisrael”-  “Isolni  manderang  knabo.”  –  (Deut.  6:4)  aro  ia  indake  ia  kattarng

uamangni salanti bi.ani kattarang ong.aha. Bilsi ritcharangni ja.man Nursiani Benedictni tarigipa

niamrang “name knatimbo” iako a.bachengaha. 

Knatimani ka.sae dakani kam ong.a. Knatimanian jeni bidingoba mongsonggipa pangchakani ong.a.

Knatimani dongjagenchimode ripeng kaani ba jeni kam ba bidingoba bang.e dal.na ba tangkamna

gita man.jawa. Jensalo an.ching sakgipinko knatima unon an.ching uamangko ra.chaka. Ia indake

dakanichi  an.ching  uamangna  an.tangtangni  sikako  ba  chanchiako  parakna  gita  cholko  on.a



mongsongbate basakoba uamang jeko kattachi parakna man.jachim uarangkoba saoba uamangko

knatimgipa donggenchimode uamang parake aganna gita man.a. 

Jrip jrip nachil songe gisik on.e knatimanian mongsongbatgipa knatimani ong.a. Sastro an.chingna

ia indakgipa skianirangko bang.e on.a; Jekai Elija banggrigipa a.a mogipa ba balwa rakgipa aro

wa.alona  bate  jripjrang dakgipa  ka.singipa  balwao Isolko gronga,  (1Rajarang19:11-13).  Martha

Mariani  abitang Jisuni  ja.a  sambao asonge Jisuni  aganako gisik ka.tong gimikchi  mamingchiba

il.engatani  gri  knatima  (LuK 10:39).  Sastroni  gitchambegipa  bi.ani  indake  agana:  “Na.a  angni

nachilrangko oaha.” (Gitrang 40:6).

Da.ororo an.ching chanchia je mandean gam.bate chrikna man.a ba ku.rang gam.a uan chegipa

ong.a. Bang.a biaprangon mil.am sepi ra.anirang ba dakgrik su.grikanirng bang.baroroengaha uni

gimin an.ching bachipakna mikkange re.na nanga uko uijaengaha. Indiba Isolde maming saloba

dakgrik su.grikako dilgipa ong.ja uni gimin Ua ia indakgipako maming saloba didija aro draja. Isol

maiko aganna am.engachim uko anga knatimgen maina Isol an.tangni manderangna tom.tomani

gimin agangen. 

Sakgipinko  knatime  uamangni  neng.nikanirangko  ma.sichakaniara  mikkangchi  re.mikkangani

ong.jama?  “knatimani  ka.tong”  an.tangko  onataoni  chel.atani  aro  ong.gija  dakarangni  ba

kakketgijagipa  bichal  ka.arangni  mikkango  aganchakanirangoniko  changpengaoniko

(1Rajarang3:9), an.chingko ka.donggipa ong.ata aro dingtang dingtng jako ra.anirangko, ning.tue

an.chingo ja.dil  su.ata  aro  an.chingni  chanchianirangko  bilakata.  Jensalo  Isol  an.ching sepango

donga an.ching ka.donganiko man.na gita ka.donga.

SONGREENGA

Jensalo  an.ching  songrea,  an.chingara  songregiparangmangmang  ma  Isolko  sandigiparang?  Ba

An.ching  songremangmangaiama  jedakode  an.ching  biaprangni  nitoaniko  nikna  man.gen,  ma

an.chingni ning.o maikoba man.na sikani dongama? Maini gimin songreaniko daka? Jean Isolko

sandie songreaniko daka ua songregipa ja.ku de.anti ortoko sandia, gisikni uianichi ramako sandia,

indiba miksongani gri songreon an.ching mamingko uigija bangbango songregiparang gita ong.gen.

Jensalo indake ong.a an.ching Jisuni agana kattako gisik ra.ama?; Angan rama, kakket aro janggi.”

(Johan  14:6)  Jisu  baksa  songreani  orto;  ia  minggitamko  jako  ra.e  songreani  ong.a.  Jisuko

ja.rikanichi an.ching Uni ramako ja.rika, Uni agananiko an.ching bebera.na ama, aro Ua indake

an.chingko an.chingni chanchisokna amgijagipa chu.soksranggipaona dilangna man.gen. 



Jisu darangkoba Un baksa songreaoniko ra.galja aro jegalja. Ua an.tang Pagipa baksa nangrimanio

ning.tubee ja.dil su.e Ua pilakkon nokchaka jean Uona re.baa, namgipa ba namgijagipa pilakkon Ua

ra.chaka.

Ua Isol Pagipani mikkangko songsaro kangalbatsranggiparangni mikkango nika, aro papirangni aro

galchipako man.giparango. Aro uamangoba jemangan Uni manderang ong.jachim. Jisu an.tango

donga chu.gimikko uamangna on.aha aro Ua jekon grongaha aro Uko ra.chakaha uamangonikoba

ra.chakskaha.  Ua uamango basakoba uamangni uigija dake ra.beanirangko chagrongaha indiba ua

uamangko bang.a changon niksengataha. Jisu sontolgipa aro ka.tongo an.tangko onatgipa an.ching

sakantiko ia ramako re.china gita okamjama? An.ching ia jaksrame onataniko am.ama jedakode

an.ching sakgipinrangko ia songreaniona nokchakna gita man.gen? Apsan songreanira mondolio aro

songsaro janggi tangani ong.a. Indiba sakantian jakgitelko nanga jedakode uamang an.tangtangni

changa sapani aro uamangni uianirangko parakatna gita man.gen. Iarang pilakkon mande jatna on.a

jedakode sakgipin baksa jaksrame sualna gita man.gen, jedakode an.ching an.chingni mondolio aro

mande jatni nokdango jaggi tanganiko apsan rikna gita man.gen. Guitarni budurang ge.sa ge.gipinni

sambengo donga indiba uarangko apsan dokdimosa uarang knatobee gam.a … 

SAKSA SAKGIPIN BAKSA ONG.ANI

Pangnan saksa sakgipin baksa ong.na gita altubegipa kam ong.ja. An.ching sakantian parirangko ba

mata  bu.anirangko  ra.bitgiparang  ong.a.  Basakoba  an.ching  saksa  sakgipinko  saknaataha  ba

uamango parirangko naataha. 

Manderang baksa ong.na gita ba nangrimna gita knatimna nanga. Uamangna somoi aro biapko

on.na nanga jedakode uamang uamangni golporangko ba obostarangko agane rona gita man.gen.

Knatimani  ine aganon maderangko chu.gimik ra.chakani.  An.ching ra.chakna amnaba donga ba

amjanaba  donga  indiba  an.ching  jensalo  saksa  sakgipinni  golporangko  knatima  aro  uamangko

ra.chaka ba knatima an.ching pangnana bate an.ching mande jatni apsan ong.aniko uina gita man.a.

Mandeni dingtang ong.ani aro chanchianirangara indakpil.e dal.a ong.ja ba an.chingni chanchina

amgijani  ong.ja.  Dingtang  ong.genchimoba  apsan  nagrimaniara  ong.na  ama.  Aro  an.chingoni

jemangan Isolko ja.rikna sikgipa dongachim uamang aiao inmanpil.gipa ong.anirangko nikna man.a

aro uamang ma.sia ma.sia ba uia apsan ong.ani Isolo aro Jisu Kristoo donga. (Johan17:21-23) Ian

an.chngni  niksamsona  man.gijagipa  ong.a.   Indiba  jensalo  gipinrang  an.chingna  agana  maikai

uamang saknaako ba parirangko man.ahachim ba an.ching maikai uamangko saknaataha an.ching

uamangni kattarangko an.tangni ka.tongo ra,na gita man.genma? An.ching altuen ianoni an.tangko

jokatna gita man.gen dingtang dingtang cholrangchi. Aro ua indake dakanichi an.chingara knatimna



gong.ja  aro  gipin  pa.sikanirangko  on.e  an.tangko  chel.chakna  gita  jotton  ka.a.  Ka.tongoni

ka.sachakani  orto  sakgipinni  saknaaniko  ba  neng.nikanirangko  chagronganiko  dal.e  ra.ani  ong.

jama? Haida  apsan dukko chakgrimanichi  ba  sakgipinni  duko bak ra.paanichi  uamangna apsan

ramako  re.  na  gita  oprake  on.a  gita  ong.a  an.ching  ua  dukrangko  watna  aro  gualna

man.jagenchimoba.

Basakoba an.chingni ong.anggimin obostarangko nipile nina gita gong.na nanggen. Ia somoirango

an.ching an.tangtangko Gisik Rongtalgipao on.kangenba an.ching maiko uina sika uko an.chingna

skichina gita Uo bi,na gita man.gen. Ian an.tangko onatani aro an.tangni sikako gipino drae on.ani

ong.ja indiba jekon sakgipinrang an.chingni mikkangona ra.bana sikanisan ong.a. 

Uni gimin an.ching maming saloba ka.donggijagiparang ong.na nangja.  Rongtalgipa Paul Jisuni

chakatpil.anichi aiao inmanpil.e Jisuni chu.sokgipa ka.saan gape jegita battangimin salrango Jisuko

bobil dakgenchimoba Ua indake agana Jisuni ka.saani an.chingona Gisik Rongtalgipachi rudapako

man.aha.  (Rom 5:5).  Iani  gimin  Uni  ka.sroke  jrimjrim  dake  an.ching  baksa  ong,anio  an.ching

pangchakna gita  man.gen.  An.chingko  bebera.jawa  indiba  an.chingo atchitaigen.  Bilgrigiparang

ong.a an.ching indiba an.chingna chu.onga gita Ua teng.aniko on.a jedakode an.ching Isol baksa aro

an.chngni jako on.gimin manderang baksa apsan ja.ku de.na gita man.gen. 

ISOL BAKSA DONGANI ORTO IAN GIPINRANG BAKSA NANGRIMANI

Songreani somoiko nanga- Janggi tanga gimikba-jekai knatimani somoi nanga jedakode an.ching

baju  kaani  dal.na  gita  man.gen  ia  indake  dakanichi  chakchikani  aro  kakket  ong,ani  kam ka.a.

Gipinrang baksa songreani Isol baksa songreani ong.a. An.ching bang.bata mandena ia kakketgipa

ong.a maina ia watgalna man.gijagipa ong,a. Ia minggnikon an.ching nanga.  Cheksirang jekai bol

bipango  tanga  ua  gita  Jisu  an.ching  sakantiko  okama  Uo  dongkamchina  jekai  Ua  an.chingo

dongkama.(Johan  15).  Dongkama  ine  aganon  tangkamgipa  iako  miksonge  agana.  Jeko  Ua

an.chingoniko  am.a  uan  dikdiksana  mangmang  on.kanganiko  am.ja  indiba  pangnan  Un  baksa

dongkamna  janggi  tanga  chu.gimik.  Uo  dongkamanichisa  an.ching  dal.rorona  man.gen  aro  ua

indake bang.a biterangko nanggen. Ia biteara maia? Jisu indake aganangkua; “Saksa sakgipinna

ka.sagrikbo jekai anga na.simangna ka.saaha. Janggitangko on.kangana agre dal.batgipa ka.satangna

on.ani  dongja.”  Ia  ramao  re.genchimode  an.tangko  chu.gimik  on.kange  Jisuko  ja.rikani  ong.a,

jedakode  pilakon  jakgitel  ong.e  an.ching  ka.sana  gita  man.gen.  Isolni  kattao  ka.saani  ramram

ka.saani  ong.ja  indiba  an.tangtangko  sakgipinna  on.kange  ka.saani  ong.a.  Ia  janggi  tangani

songreanichi an.ching nokkol  ong.aoni  Isolni ripengrang ong.bagen.  Chu.gimik on.kange janggi

tanganichi bite nanga. Jekai cheksirang bol bipangoniko janggiko man.a ua indake an.ching Kristoo



tanggen. Isolni kattao ra.beanirangko aro neng.nikanirangko ra.chakanichi    an.ching chu.gimik

kusi ong.aniko nikna gita man.gen. Iako dakna gita na.a amgenma?

IA CHASONGO APSAN SONGREANI

Ia  chasongni  ra.beanirangko  chagronganichi  aro  an.ching  an.tangtangni  neng.nikanichi  jekai

an.chingni  kosako  agangimin  gita  basakoba  mittam  manderang  nok  donggijarang  ong.atako

man.aha. An.chng Isolni tarigimin ba ong.atgimin a.gilsakni ong.sianiko ba rusianiko nikna man.a

jean an.ching mande jatni bak ong.a. Saknaanirangko mande jat chasongoni chasongona ong.atna

gita  man.gen  mongsongbate  jemangan  rusiako  aro  galonako  man.ahachim.  Je  nokdangrsangan

gisiani aro dakgrik su.grikani a.sel be.ahachim uarangko an.ching uia. An.ching nikna gita man.a

jemangni janggi tanganirang rusiatako man.ahachim mongsongbate jemangan toromni ning.o aro

Taizeni  dolo  donggiparangni  jakchiba  iarang  basakoba  ong.angaha.  Indiba  iako  mikkang  para

chagrongna okamani dongkuja? Africani manderangni aganani indake ong.a: “Rama ro.ako apsan

ja.ku de.anichi kan.dikgipa ong.ata.” Matburungrangni biaptangko wate gipinchi katani ong.on ua

Serengeti  aro  Masai  Mara  ingipani  gisepo  chonbatgipa  matburungrang  dal.  kalgipa

matburungrangosa chibimako batsotna aro nalsaona soke a.arangko tona gita pangchakna nanga. Ua

indake  an.chingba  basakobade  sakgipinni  jakchi  de.tomaniko  nanga  aro  ia  indake  an.ching

an.tangtangko  sakgipino  pakwate  on.na  gita  ra.chakna  ba  sikani  dongna  nanga.   Ia  indake

neng.nikanirangko apsan chagronggenchimode an.ching namen nitoaniko aro an.tangko onataniko

nikna gita man.gen jean an.ching sakantiko ua wal.ki gita ching.ate uchi gital dake ja. ku de.aniko

nikna gita man.gen. 

Jisuni  chakatpil.ani  salo  sakgni  ripengrang  Jerusalemchina  pil.angpil.aha  je  biapon  Jisuko

so.otahachim. (Lk 24:13-35). Indiba uamangni re.angmitingo saksa a.gital mande uamang baksa

re.angpaaha.  Jensalo  uamang  cha.na  asongahachim  unon  uamang  ma.siaha  jekon  uamang

nikengachim uan Jisu  ong.achim.  A.gital  manderang Jisuni  an.ching baksa  ong.aniko uina  gita

dakchakna man.gen aro ua indake changsatai an.chingko Jisu an.ching baksa pangnan dongkama

ine uina man.gen. “Kennabe, sal chon.jaskal anga pangnan na.simang baksa donga.” (Mt 28:20). Ia

jisuni indake ku.rachakaniko an.ching knatimengama? 

Jekai wantiko gom mini ginde baksa donaton jegita chonbegenchim ong.oba ba maming ong.gija

nikgenchimoba ua gangpua ua indake an.ching mamingna choligija gita an.tangko nikgenchimoba

ong.katna  pa.genma,  saksan  ong.ja  indiba  gipinrang  baksa  apsan  ka.dongataniko  man.e  apsan

songreanichi? 

                       



                     


